
SUĠĠERIMENTI 

Il-Kumitat għall-Petizzjonijiet jistieden lill-Kumitat għall-Ambjent, is-Saħħa Pubblika u s-

Sikurezza tal-Ikel, bħala l-kumitat responsabbli, abbażi tal-petizzjonijiet riċevuti u fid-dawl 

tal-indikazzjonijiet li jirriżultaw minnhom, sabiex jinkorpora s-suġġerimenti li ġejjin fir-

rapport tiegħu: 

1. Jemmen li l-opinjonijiet taċ-ċittadini Ewropej espressi permezz tal-petizzjonijiet lill-

Parlament Ewropew huma ta' importanza fundamentali u għandhom jiġu indirizzati mil-

leġiżlatur Ewropew bħala kwistjoni ta' prijorità; jiġbed l-attenzjoni lejn il-kwistjonijiet 

imqajma mill-pubbliku rigward, b’mod partikolari, l-ispejjeż għoljin, in-nuqqas ta’ 

aċċess u l-aċċess ristrett għal mediċini li jkunu għall-but ta’ kulħadd, l-impatt tal-kriżi 

ekonomika fuq id-drittijiet tal-pazjenti u s-sistemi tal-kura tas-saħħa tal-Istati Membri 

minħabba żieda sinifikanti fit-tnaqqis fl-investiment pubbliku fis-saħħa, u kwistjonijiet 

li jirrigwardaw il-proċeduri ta’ kummerċjalizzazzjoni, privattivi u drittijiet ta’ proprjetà 

intellettwali għal prodotti mediċinali; 

2. Jistieden lill-Kummissjoni tagħmel proposti speċifiċi ta’ politika u bidliet għal-

leġiżlazzjoni tal-UE dwar il-proprjetà intellettwali sabiex tiżdied il-kompetittività tal-

UE fir-rigward tal-mediċini permezz ta' verżjonijiet ġeneriċi, bi prezz raġonevoli, 

immanifatturati fl-UE jew importati; 

3. Jinsisti fuq il-ħtieġa li jkun hemm trasparenza akbar fir-rigward tal-ispiża tal-

investiment fir-riċerka, l-iżvilupp u l-innovazzjoni farmaċewtiċi, sabiex ikun magħruf 

kemm flejjes pubbliċi jiġu investiti f’kull proġett ta’ riċerka u jiġi żgurat li fl-aħħar mill-

aħħar il-pubbliku ma jħallasx darbtejn għall-istess prodott; iħeġġeġ l-adozzjoni tal-

miżuri meħtieġa biex naslu għal mudell li se jiggarantixxi redditu fuq dan l-investiment 

għas-servizzi tas-saħħa pubblika; 

4. Jirrimarka li għandu jiġi żgurat livell għoli ta’ ħarsien ta' saħħet il-bniedem fid-

definizzjoni u l-implimentazzjoni tal-politiki u l-attivitajiet kollha tal-Unjoni, kif mitlub 

mill-Artikolu 168 tat-Trattat dwar il-Funzjonament tal-Unjoni Ewropea (TFUE) u mill-

Artikolu 35 tal-Karta tad-Drittijiet Fundamentali tal-Unjoni Ewropea; jitlob li l-aċċess 

universali għal servizzi pubbliċi tas-saħħa ta’ kwalità għolja u mingħajr ħlas, għall-

ugwaljanza u biex jiġi żgurat li jitħarsu l-ogħla standards tad-drittijiet tal-bniedem fil-

politiki tal-Istati Membri dwar is-sistemi tal-kura tas-saħħa u l-aċċess għall-mediċini, 

bħala mod biex jiġi garantit livell għoli ta’ ħarsien tas-saħħa tal-bniedem għall-

popolazzjoni kollha kemm hi;  

5. Itenni li d-dritt għas-saħħa huwa dritt tal-bniedem kif rikonoxxut kemm fid-

Dikjarazzjoni Universali dwar id-Drittijiet tal-Bniedem u kemm fil-Patt Internazzjonali 

dwar id-Drittijiet Ekonomiċi, Soċjali u Kulturali, u li dan jikkonċerna lill-Istati Membri 

kollha minħabba li huma rratifikaw it-trattati internazzjonali dwar id-drittijiet tal-

bniedem li jirrikonoxxu d-dritt għas-saħħa; jiġbed l-attenzjoni li biex dan id-dritt jiġi 

garantit, l-aċċess għall-mediċini, fost fatturi oħra, għandu jiġi żgurat; 

6. Ifakkar li l-Artikolu 168(4) tat-TFUE jagħti lill-UE kompetenzi biex tiggarantixxi li l-

awtorizzazzjoni tal-mediċini tiżgura standards għolja ta’ kwalità, sikurezza u effikaċja; 

iqis li l-Kummissjoni għandha tiżviluppa l-prinċipji ta’ sikurezza u effiċjenza biex 

ittejjeb l-aċċess għal mediċini ta’ kwalità għolja b’mod sikur u ekwu; 

7. Jemmen li hija meħtieġa skoperta strateġika fil-qasam tal-prevenzjoni tal-mard peress li 

tista' titqies bħala fattur ewlieni biex jitnaqqas l-użu tal-mediċini u fl-istess ħin jiġi 

ggarantit livell għoli ta’ protezzjoni tas-saħħa tal-bniedem; jistieden lill-UE u lill-Istati 

Membri jsaħħu l-leġiżlazzjoni mmirata biex tagħti appoġġ lil produzzjoni sostenibbli 

tal-ikel u jieħdu l-inizjattivi neċessarji kollha sabiex jiġu promossi drawwiet sani u 

sikuri bħalma huma n-nutrizzjoni tajba għas-saħħa; 

8. Jiddeplora l-fatt li għadd kbir ta’ ċittadini tal-UE m’għandhomx aċċess għal kura tas-

saħħa u mediċini, u dan ifisser li d-drittijiet tal-bniedem tagħhom qed jinkisru; isibha 

ferm allarmanti li hemm eluf ta’ vittmi fl-UE minħabba n-nuqqas ta’ antibijotiċi 

effettivi, tilqim u trattamenti għal mard rari, u għall-fatt li dawn m’għandhomx aċċess 

jew ma jistgħux iħallsu l-ispiża għolja ta’ ċerti trattamenti; jitlob li ssir reviżjoni tal-

inċentivi stabbiliti biex tinkoraġġixxi r-riċerka dwar “mediċini orfni” bl-għan li jiġi 

ddeterminat jekk dawn humiex ta’ suċċess, u jitlob li jkun hemm inċentivi ġodda jekk 

dan ma jkunx il-każ;  

 

9. Jistieden lill-Istati Membri jimplimentaw b’mod ġust id-Direttiva 2011/24/UE dwar l-

applikazzjoni tad-drittijiet tal-pazjenti fil-qasam tal-kura tas-saħħa transkonfinali, 

filwaqt li jevitaw il-limitazzjonijiet fuq l-applikazzjoni tar-regoli dwar ir-rimborż tal-

kura tas-saħħa transkonfinali, inkluż ir-rimborż tal-mediċini, li jista’ jikkostitwixxi 

mezz ta’ diskriminazzjoni arbitrarja jew ostaklu mhux iġġustifikat għall-moviment 

liberu; 

10. Jistieden lill-Kummissjoni biex b’mod effettiv tissorvelja u tivvaluta l-implimentazzjoni 

tad-Direttiva 2011/24/UE dwar l-applikazzjoni tad-drittijiet tal-pazjenti fil-qasam tal-

kura tas-saħħa transkonfinali fl-Istati Membri u tippjana u twettaq evalwazzjoni formali 

ta’ din id-Direttiva li tkun tinkludi l-ilmenti, il-każijiet ta’ ksur u l-miżuri kollha ta’ 

traspożizzjoni; 

11. Jirrikonoxxi bħala ostakoli konsiderevoli għall-aċċess għall-mediċini n-nuqqas ta’ 

affordabilità u disponibilità tal-mediċini, l-impatt tal-kriżi finanzjarja, il-prezz għoli tal-

mediċini, in-nuqqas ta’ riċerka dwar ċertu mard, il-monopolji ta’ kumpaniji fis-suq u l-

problemi kollha relatati mal-kummerċ parallel tal-prodotti mediċinali fl-UE; 

12. Jistieden lill-istituzzjonijiet u lill-Istati Membri tal-UE joqogħdu attenti kemm jista' jkun 

biex jipprevjenu l-kummerċ parallel tal-prodotti farmaċewtiċi fis-swieq tal-akbar profitt, 

li qed jikkawża li jiġu stabbiliti kwoti u li konsegwentement tinħoloq skarsezza ta' ħafna 

mediċini, u b’hekk jinħolqu riskji estremi għas-saħħa taċ-ċittadini, li f’xi każijiet huma 

wkoll obbligati li jinterrompu t-trattament; 

13. Ifakkar fil-livell għoli b'mod detrimentali ta’ dipendenza mill-volontà ta’ kumpaniji 

privati għall-iżvilupp ta’ prodotti li jsalvaw il-ħajja, kif enfasizzat fil-

Petizzjoni 0791/2009, fejn il-Kummissjoni tfakkar fir-risposta tagħha li "il-leġiżlazzjoni 

farmaċewtika tal-UE tipprevedi strumenti speċifiċi bħala inċentivi għall-iżvilupp ta’ 

mediċini innovattivi, b’mod partikolari l-esklussività tad-dejta għal studji speċifiċi, jew 

l-esklussività tal-kummerċjalizzazzjoni għal ċerti prodotti mediċinali għal mard rari. 

F’dan il-qafas legali, il-kumpaniji farmaċewtiċi huma liberi li jagħżlu liema prodotti 

mediċinali jixtiequ jiżviluppaw"; 

14. Jenfasizza l-impatt negattiv tal-politiki ta’ awsterità, li jippromwovu tnaqqis fl-

investiment pubbliku u jinvolvu l-għoti ta’ prijorità lill-ħlas tad-dejn fuq kull kwistjoni 

oħra fil-baġits nazzjonali; jenfasizza li t-tnaqqis fil-baġits kollha għandhom impatti 

negattivi fuq is-saħħa taċ-ċittadini u li għalhekk tinħtieġ azzjoni biex jiġi żgurat li l-ebda 

ċittadin tal-UE, migrant jew persuna li tfittex l-ażil ma jkunu preklużi milli jkollhom 

aċċess għall-mediċini;  

 

15. Jistieden lill-Kummissjoni tkompli tivvaluta l-funzjonament tas-sistema farmaċewtika 

Ewropea bil-għan li tagħti dejta u proposti għal soluzzjonijiet biex tiġi żgurata s-

sostenibilità tas-sistema farmaċewtika Ewropea u tas-sistemi tas-saħħa tal-Istati 

Membri, kif ukoll l-iżvilupp ta' prodotti mediċinali ġodda u innovattivi; 

16. Jinnota li l-awsterità qed iddgħajjef id-dritt taċ-ċittadini għas-saħħa fl-Ewropa, b’mod 

partikolari billi Stati Membri qed jiksru l-prinċipju ta’ non-rigressjoni fir-rigward tal-

politiki tal-kura tas-saħħa u l-finanzjament tas-sistemi tal-kura tas-saħħa tagħhom stess; 

17. Jirrikonoxxi t-tnedija tal-Panel ta' Livell Għoli tan-Nazzjonijiet Uniti dwar l-Aċċess 

għall-Mediċini bħala reazzjoni globali għall-ħtieġa li jiġu indirizzati kwistjonijiet 

multidimensjonali b'mod olistiku;  

18. Jirrikonoxxi l-ħtieġa li jiġu riveduti r-regoli dwar il-privattivi sabiex jitjieb l-aċċess 

għall-mediċini u tiġi inċentivata r-riċerka, inkluż il-possibilità ta’ adozzjoni ta’ liċenzji 

obbligatorji; ifakkar li l-Inizjattiva dwar Mediċini Innovattivi (IMI) ma fiha ebda 

dispożizzjoni dwar in-non-privattività tar-riżultati ta’ riċerka ffinanzjata pubblikament; 

iħeġġeġ lil dawk li jfasslu l-politiki pubbliċi biex jieħdu passi proattivi sabiex il-

mediċini ġeneriċi u bijosimili jkunu disponibbli f'waqthom biex b’mod effettiv 

jitnaqqsu l-ispejjeż u tonqos in-nefqa ġenerali fuq il-mediċini, filwaqt li jqisu dejjem il-

ħtieġa li jiġu żgurati l-istess effetti benefiċi, il-kontinwità tal-kura tal-pazjenti u l-

prevenzjoni ta' kwalunkwe riskju ta' abbuż jew użu ħażin mill-qafas regolatorju; 

 

19. Ifakkar li ċ-ċittadini tal-UE jiffinanzjaw għall-inqas 50 % tal-innovazzjoni 

farmaċewtika Ewropea permezz ta’ parteċipazzjoni tal-pubbliku fl-Inizjattiva dwar 

Mediċini Innovattivi (IMI);  

20. Jinnota li l-Istati Membri għandhom isaħħu l-miżuri mmirati biex jiġi evitat kwalunkwe 

kunflitt ta’ interess bejn il-produtturi u dawk li jippreskrivu l-mediċini; 

21. Jistieden lill-Istati Membri jappoġġaw ir-riċerka u l-iżvilupp (R&D) li jiffokaw fuq il-

ħtiġijiet mediċi mhux issodisfati taċ-ċittadini kollha, u jiggarantixxu liċenzji mhux 

esklussivi fejn l-R&D ikunu ffinanzjati minn fondi pubbliċi, u biex l-aċċess għall-

progress mediku fl-Unjoni Ewropea jkun nondiskriminatorju; jenfasizza l-importanza 

ta’ investimenti ulterjuri permezz tal-programm Orizzont 2020 sabiex jiġu żviluppati 

mediċini innovattivi u jiġu prodotti mediċini ġeneriċi bi prezz affordabbli għall-pazjenti 

Ewropej kollha; jistieden lill-Istati Membri jagħmlu l-għodod tas-Saħħa elettronika iktar 

effettivi, aktar faċli għall-utent u aċċettati b’mod aktar wiesa’; 

22. Jistieden lill-Kummissjoni tiżviluppa qafas Ewropew li jipprovdi informazzjoni 

affidabbli, f’waqtha, trasparenti, komparabbli u trasferibbli dwar l-effikaċja relattiva tat-

teknoloġiji tas-saħħa biex jappoġġa d-deċiżjonijiet tal-Istati Membri; 

23. Jemmen li l-UE għandha tiżgura li l-ftehimiet kummerċjali internazzjonali futuri ma 

jxekklux l-aċċess universali għall-mediċini u l-prinċipju tal-aċċess universali għall-kura 

tas-saħħa tal-Istati Membri; 

24. Jistieden lill-Istati Membri biex, f’kooperazzjoni mal-Kummissjoni, iqisu l-possibilità li 

titwaqqaf pjattaforma pubblika komuni tar-riċerka u l-iżvilupp, iffinanzjata mill-Istati 

Membri kollha permezz ta’ kontribuzzjoni minima ta’ 0.01 % tal-PGD tagħhom; iqis li 

din il-pjattaforma għandha wkoll tkun kapaċi tipproduċi direttament mediċini li jsalvaw 

il-ħajja fl-UE f’każ li jiġi identifikat falliment tas-suq; 

25. Jenfasizza li l-Unjoni għandha kompetenza li tieħu azzjoni biex tappoġġa, tikkoordina u 

tissupplimenta l-azzjonijiet tal-Istati Membri biex jipproteġu u jtejbu s-saħħa tal-

bniedem;  

26. Jirrikonoxxi l-valur tal-inizjattivi taċ-ċittadini bħalma hi l-Karta Ewropea tad-Drittijiet 

tal-Pazjent, ibbażata fuq il-Karta tad-Drittijiet Fundamentali tal-Unjoni Ewropea, u l-

Jum Ewropew għad-Drittijiet tal-Pazjent iċċelebrat kull sena fit-18 ta’ April fil-livell 

lokali u dak nazzjonali fl-Istati Membri; jistieden lill-Kummissjoni tistituzzjonalizza l-

Jum Ewropew għad-Drittijiet tal-Pazjent fil-livell tal-UE; 

27. Jitlob li jiġi stabbilit fond ta' rkupru tas-saħħa ta' emerġenza fil-livell tal-UE għall-

persuni fl-Istati Membri li qed isofru minn patoloġiji bħalma huma l-Epatite Ċ jew l-

HIV/AIDS; 

28. Jenfasizza t-tħassib tiegħu dwar iż-żieda fil-prezz tal-mediċini, pereżempju “Sovaldi” 

għat-trattament tal-Epatite Ċ u mediċini għat-trattament ta' mard rari u onkoloġiku, 

filwaqt li jirrikonoxxi li dan kien fattur determinanti biex tingħata konsiderazzjoni serja 

lid-diffikultà reali li jiġi garantit aċċess għall-mediċini madwar id-dinja, anki f’pajjiżi 

żviluppati; jinnota bi tħassib li l-analiżi tematika tal-Kummissjoni dwar is-saħħa u s-

sistemi tas-saħħa 2016 ma tinkludi l-ebda rakkomandazzjoni ċara dwar it-tnaqqis fil-

prezzijiet tal-mediċini u t-tisħiħ tal-baġits għall-persunal u l-infrastruttura; jistieden lill-

Kummissjoni u lill-Istati Membri jadottaw miżuri bbażati fuq l-ogħla standards tad-

drittijiet tal-bniedem sabiex tkun garantita d-disponibilità u l-aċċessibilità sħiħa tal-

mediċini kollha; jistieden lill-Kummissjoni tistabbilixxi pjan biex tiġi eżaminata u 

tinġabar dejta faċilment disponibbli u standardizzata u statistika dwar l-aċċess għall-

mediċini għaċ-ċittadini tal-UE, b’enfasi fuq l-aktar gruppi soċjali vulnerabbli u 

żvantaġġati, inklużi azzjonijiet relatati ma’ din id-dijanjożi bikrija, it-trattament u l-

prevalenza tal-Epatite Ċ fl-UE;  

29. Jistieden lill-Istati Membri jinvestigaw il-benefiċċji ta’ kooperazzjoni potenzjali dwar 

spejjeż baxxi tal-mediċini għaċ-ċittadini; iqis li korp ta’ xiri ċentrali tal-UE għall-

mediċini għandu jiġi stabbilit sabiex jegħleb id-differenzi li jeżistu bejn l-Istati Membri 

f’termini ta’ setgħa ta’ xiri b’rabta mal-aċċess għall-mediċini; 

30.  Jappoġġja l-intenzjoni tal-Istati Membri li jtejbu l-kooperazzjoni volontarja bejn l-

istati u fil-livell tal-UE, b’mod partikolari fil-qasam tal-iffissar tal-prezzijiet, ir-rimborż 

u l-iskambju ta’ informazzjoni; 

31. Jiġbed l-attenzjoni lejn il-konklużjonijiet tal-laqgħa informali tal-Kunsill tal-ministri 

tas-saħħa li saret f’Milan fit-22 u t-23 ta’ Settembru 2014 fi żmien il-Presidenza Taljana 

tal-Kunsill, li fiha bosta Stati Membri qablu dwar il-ħtieġa li jagħmlu sforzi konġunti 

biex jiffaċilitaw l-iskambju tal-aħjar prattiki u jippermettu aċċess aktar mgħaġġel għall-

pazjenti;  

 

32. Jistieden lill-Kummissjoni biex, f’kooperazzjoni mill-qrib mal-Istati Membri, 

tippromwovi u tiffaċilita aktar trasparenza pubblika, informazzjoni u l-qsim tal-aħjar 

prattika u l-kooperazzjoni f’dak li għandu x’jaqsam mal-ipprezzar, ir-rimborż u l-

akkwist tal-mediċini; jitlob li jkun hemm Direttiva ta’ Trasparenza ġdida biex 

tissostitwixxi d-Direttiva 89/105/KEE bl-għan li tiżgura kontrolli effettivi u trasparenza 

sħiħa dwar il-proċeduri użati biex jiddeterminaw il-prezzijiet u r-rimborż ta’ prodotti 

mediċinali fl-Istati Membri; 
 

33. Jenfasizza li mingħajr trasparenza sħiħa tal-ispejjeż tar-riċerka u l-iżvilupp għall-

kumpaniji oriġinaturi u informazzjoni dwar il-prezzijiet attwali mħallsa għall-mediċini 

madwar l-Istati Membri, kull diskussjoni dwar prezzijiet tal-mediċini ġusti tibqa' waħda 

problematika ħafna; 

